
BIZNES SUBYEKTLARI AUDITIDA 
SODDALASHTIRILGAN MOLIYAVIY 
HISOBOT TAYYORLASH USULINI QO‘LLASH 
XUSUSIYATLARI
Tajekeev Ziynatdin Kobeysinoviсh
Berdaq nomidagi Qoraqalpoq davlat universiteti,
“Buxgalteriya hisobi va audit” kafedrasi dosenti, i.f.f.d. (PhD)
ORCID: 0009-0009-3995-4753

Annotatsiya: Ushbu maqolada auditorlik tekshiruv faoliyatida 520-sonli Tahliliy amallar nomli auditning xalqaro standartini 
biznes subyektini auditorlik tekshiruviga tadbiq etishda soddalashtirilgan moliyaviy hisobot tayyorlash (vertikal tahlil) 
usulini qo‘llash xususiyatlari yoritib berilgan. Xususan, tahliliy amallardan foydalanish orqali auditorlik amallar hajmini 
maqbullashtirishdagi o‘rni hamda muayyan mulohazalarni shakllantirishga asos bo‘lishdagi ahamiyati ochib berilgan. 
Shuningdek, soddalashtirilgan moliyaviy hisobot tayyorlash usulini qo‘llash bosqichlari, shartlari, bu usulning afzalliklari 
va foydalanish tartiblari bayon etilgan.

Kalit soʻzlar: audit, auditning xalqaro standarti, tahliliy amallar, soddalashtirilgan moliyaviy hisobot tayyorlash usuli.
Abstract: This article discusses the features of applying the commoin-size financial statements method (vertical analysis) 
during an audit of a business entity in accordance with International Standard on Auditing No. 520 Analytical Procedures. 
In particular, the importance of analytical procedures in optimizing the scope of audit actions and forming certain judgments 
are disclosed. The stages, conditions, advantages and procedure for applying the method of preparing common-size 
financial statements are also considered.

Key words: audit, International Auditing Standard, analytical procedures, method of preparing common-size financial 
statements.
Аннотация: В данной статье рассматриваются особенности применения метода подготовки упрощённой 
финансовой отчётности (вертикальный анализ) в ходе аудиторской проверки бизнес-субъекта в соответствии с 
Международным стандартом аудита № 520 «Аналитические процедуры». В частности, раскрывается значение 
аналитических процедур в оптимизации объёма аудиторских действий и формировании определённых суждений. 
Также рассматриваются этапы, условия, преимущества и порядок применения метода подготовки упрощённой 
финансовой отчётности.

Ключевые слова: аудит, Международный стандарт аудита, аналитические процедуры, метод подготовки 
упрощённой финансовой отчётности.

K I R I S H
O‘zbekiston Respublikasida 25.02.2021-yildagi “Auditorlik faoliyati to‘g‘risida”gi O‘RQ-677-son1 yangi 

Qonunning qabul qilinishi audit sohasida yangicha yondashuvlarning vujudga kelishiga hamda milliy auditorlik 
kompaniyalarining xalqaro audit munosabatlariga tobora integratsiyalashuviga olib kelmoqda. Bu esa auditorlik 
faoliyati sohasida auditning xalqaro standartlarini (AXS) joriy etishni yanada jonlantirish, sohada kuchli bilim va 
malakaga ega mutaxassislarni tayyorlash, shuningdek, ilg‘or xalqaro auditorlik kompaniyalari tajribasini milliy 
auditorlik kompaniyalari amaliyotiga bosqichma-bosqich tatbiq etishni kuchaytirish masalasini dolzarb qilib 
qo‘ymoqda.

O‘zbekiston Respublikasi Vazirlar Mahkamasining 11.04.2022-yildagi “O‘zbekiston Respublikasi hududida 
qo‘llash uchun auditning xalqaro standartlarini tan olish tartibi to‘g‘risidagi nizomni tasdiqlash haqida”gi 171-
son2 qarori asosida, Xalqaro buxgalterlar federatsiyasining audit va ishonchni ta’minlaydigan topshiriqlarning 
xalqaro standartlari bo‘yicha kengashi tomonidan e’lon qilinadigan auditning xalqaro standartlari, sifat nazorati, 
tahliliy tekshirishlar, ishonchni ta’minlaydigan topshiriqlar hamda turdosh xizmatlar bo‘yicha xalqaro standartlar 
milliy auditorlik faoliyatida qo‘llashga qabul qilingan.

1 https://lex.uz/docs/-5307886
2 https://lex.uz/docs/-5952173

Hozirgi paytda auditorlik kompaniyalari tomonidan mazkur standartlarni qanday darajada qo‘llab 
kelinayotganligi bo‘yicha aniq va tizimli ma’lumotlar yetarli emas. Shu bois, AXSni amaliyotda qo‘llashda milliy 
manbalarda keltirilgan audit amallari tavsifi va audit tekshiruvlarini sifatli o‘tkazish bo‘yicha ko‘plab masalalar 
hanuz o‘z yechimini kutmoqda.

M A V Z U G A  O I D  A D A B I Y O T L A R  S H A R H I
Auditda tahliliy amallar usullari haqida O‘zbekistonlik va xorijlik ko‘plab olimlar o‘z fikr va mulohazalarini 

bildirib kelishmoqda.
Tahliliy amallar muhim nisbatlar va tendensiyalarni tahlil qilishdan iborat bo‘lib, natijada boshqa 

tegishli ma’lumotlarga mos kelmaydigan yoki taxmin qilinadigan miqdorlardan og‘ishadigan tebranishlar va 
nomuvofiqliklarni aniqlashga xizmat qiladi3. Tahliliy amallar auditda muhim dalil shakli bo‘lib, moliyaviy va 
nomoliyaviy axborotlar o‘rtasidagi ishonchli bog‘liqliklarni tahlil qilish orqali moliyaviy axborotlarni baholash 
imkonini beradi4. Bunda auditor schyot qoldiqlari yoki boshqa moliyaviy ko‘rsatkichlarning kutilmalariga mosligini 
taqqoslash va nisbiy ko‘rsatkichlardan foydalanadi5.

I.V. Panina, L.S. Korobeynikova va S.N. Komendenkolar tahliliy amallarni amalga oshirishda oddiy 
taqqoslashdan tortib murakkab usullargacha bo‘lgan turli texnika va metodlardan foydalanish mumkinligini 
ta’kidlaydi6.

Rick Hayes va hammualliflar esa umumiy tahliliy amallar tarkibiga trend tahlili, koeffitsientlar tahlili, statistik 
va data mining tahlillari hamda mantiqiylik sinovlari kirishini qayd etishgan. Ularning fikriga ko‘ra, qaysi turdagi 
tahliliy amal mos kelishini aniqlash – bu professional mulohaza masalasidir. Amaliyotda esa oddiy yondashuvlar 
– masalan, taqqoslash va koeffitsientlar tahlili – ko‘proq qo‘llaniladi. Bular murakkab statistik usullarga, masalan, 
vaqt qatorlarini modellashtirish yoki regressiya tahliliga qaraganda ancha sodda va tez-tez ishlatiladi7.

Tahliliy amallar usullari, shuningdek, ma’lumotlar o‘rtasidagi munosabatlarni aniqlash, ularni avvalgi davr 
ma’lumotlari bilan taqqoslash, kutilgan ko‘rsatkichlar bilan solishtirish, og‘ishlarni aniqlash va ularning sabablarini 
aniqlash kabi bosqichlarni o‘z ichiga’ oladi. Bu jihatlar ko‘plab ilmiy manbalarda ham alohida ta’kidlab o‘tilgan8.

Auditning xalqaro standartlaridan biri – 520-son AXS “Tahliliy amallar” (Analytical Procedures) – eng ko‘p 
qo‘llaniladigan va audit jarayonining deyarli barcha bosqichlarida dolzarbligini saqlaydigan standartlardan 
biridir. Mazkur standartga ko‘ra, tahliliy amallar quyidagi holatlarda qo‘llaniladi9:

Korxona va uning muhiti haqida tushunchaga ega bo‘lish uchun risklarni baholash amallari doirasida;
Mohiyatan tekshiruv amallari qo‘llanilganda, muhimlik riskining yuqori darajasidan qabul qilinadigan 

pastroq darajaga tushirishda, batafsil tekshiruvga nisbatan samaraliroq vosita sifatida;
Audit yakunida, moliyaviy hisobotlarni umumiy ko‘zdan kechirish maqsadida.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan biznes subyektlarining sodda moliyaviy hisobot shakllaridan, 

ularning audit natijalari va amaldagi normativ-huquqiy hujjatlardan to‘plandi. Olingan ma’lumotlar kontent tahlili 
hamda taqqoslama va statistik tahlil usullari orqali chuqur o‘rganildi.

T A H L I L  V A  N A T I J A L A R
Tahliliy amallar ichida soddalashtirilgan moliyaviy hisobot tuzish usuli (vertikal tahlil) audit jarayonida 

umumiy o‘lchamdagi moliyaviy hisobotlarni kompaniyalararo yoki bir kompaniyaning turli vaqt oralig‘idagi 
ko‘rsatkichlarini taqqoslash imkonini beradi. Ushbu usul tendensiyalarni aniqlashga yordam beradi hamda 
korxonaning raqobatchi subyektlarga nisbatan qanday darajada joylashganligini ko‘rsatadi.

3 IFAC,2004, Handbook of International Auditing, Assurance, and Ethics Pronouncements, International Standardson Auditing520, 
Analytical Procedures, para.3, International Federation of Accountants,  New York.

4 Aasmund Eilifsen, William F. Messier JR., Steven M. G;over and Douglas F. Prawitt.  Audit and assurance services. Third interntional 
edition. Mc Graw Hill education. Printed and bound in Great Britain by Ahford Colour Press Ltd. P 140

5 Alvin A. Arens, Randal J. Elder, Mark S. Beasley. Auditing and assurance services: an integrated approach / 2010 by Pearson 
Education, Inc. Fifteenthedition–P 223

6 В. Панина, Л. С. Коробейникова, С. Н. Коменденко. Основы аудита /Учебник – Вороноёж.: Издательский дом ВГУ, 2023. – С 
223 

7 Rick Hayes   Roger Dassen   Arnold Schilder   Philip Wallage. PRINCIPLES OF AUDITING An Introduction to InternationalStandards 
on Auditing / textbook. Second edition published by Pearson Education Limited© Pearson Education Limited 2005.  P 347

8 Keshari,  Chinmaya,  Sahoo,  Muvvala,  Sudhakar,  Venkata,  Ramana,  Satyanarayana,  Kanhu, Charan, Panda (2018). Validation 
of Analytical Procedures- A Review. 

9 ifac.org/system/Ăles/downloads/2008_Auditing_Handbook_A140_ISA_520.pdf.

Mazkur usulning bajarilishi texnik jihatdan moliyaviy tahlil fanidagi “vertikal tahlil” usuli ko‘rinishida amalga 
oshiriladi. Vertikal tahlil odatda korxonaning balans hisobotiga nisbatan qo‘llaniladi. Biroq audit amaliyotida 
ushbu usul foyda va zararlar to‘g‘risidagi hisobot hamda pul oqimlari to‘g‘risidagi hisobotga nisbatan ham 
qo‘llaniladi. Pul oqimlari to‘g‘risidagi hisobotni vertikal tahlil qilish orqali korxonada kapital xarajatlar va qarzni 
to‘lash kabi aniq operatsiyalarni amalga oshirish uchun yetarli pul mablag‘lari mavjud yoki yo‘qligi aniqlanadi10.

Soddalashtirilgan moliyaviy hisobot tuzish orqali tahliliy amallarni o‘tkazish bir qator afzalliklar bilan birga, 
ayrim kamchiliklarga ham ega. Bu afzalliklar va cheklovlar 1-jadvalda keltirilgan (1-jadval).

1-jadval. Tahliliy amallarda soddalashtirilgan moliyaviy hisobot tuzish usulining afzalliklari va kamchiliklari11.
Afzalliklari Kamchiliklari

Tahliliy ma’lumotlarni tezda ko‘rish, o‘zgarishlarni 
tezkor farqlashga va ularni kuzatib borish imkonini 
beradi

Sotilgan tovarlarning tannarxini oshirishga yoki pasaytirishga 
olib keladigan turli xil komponentlarning qiymat darajalaridagi 
o‘zgarishlarga ta’sirini ko‘rsatmaydi

Davrlar bo‘yicha tahlil qilishga va moliyaviy hisobotning 
har bir elementini tahlil qilishga yordam beradi.

Agar buxgalteriya hisobi standartlari yoki buxgalteriya hisobi 
usullari farqli yillar uchun turlicha qo‘llanilsa yoki o‘zgarsa 
ko‘rsatkichlarni taqqoslash imkonini ta’minlamaydi

Korxonaning ichki  ma’lumotlarini va korxonalararo 
tahlil kilish imkonini beradi. Raqobatchilar 
ko‘rsatkichlari bilan takqoslashlar orqali ustunlikka ega 
bo‘lishga imkon beradi

Agar mavsumiy tebranishlar yoki biznes tsikllari tufayli katta 
miqdordagi foyda yoki zarar bo‘lsa, u haqqoniy taqqoslashni 
ta’minlamaydi.

Quyidagi 2-jadvalda “ABS” AJning 2020–2023-moliyaviy yillar ko‘rsatkichlari bo‘yicha moliyaviy natijalar 
to‘g‘risidagi hisobot ma’lumotlari vertikal tahlil usulida keltirilgan. Soddalashtirilgan moliyaviy hisobot tayyorlash 
usulida sof tushum 100 % deb olinadi va hisobotdagi boshqa moddalar ko‘rsatkichlari unga nisbatan hisoblanadi. 
Odatda, ko‘pchilik biznes subyektlarida sof tushumda o‘zgarishlar tez-tez yuz beradi. Shu bois, tahliliy 
amallarda moliyaviy natijalarga oid ko‘rsatkichlarni dastlabki tahlillarda soddalashtirilgan hisobot tayyorlash 
usulidan foydalanish biznes subyektida kechayotgan moliyaviy jarayonlarni aniqlashga yordam beradi. Auditor 
tomonidan biznes subyektini dastlabki tahliliy amallar orqali o‘rganish, kelgusi audit bosqichlarida batafsil audit 
amallari va nazorat testlari hajmini qisqartirish imkonini beradi. 2-jadval ma’lumotlariga qaraydigan bo‘lsak, 
2020–2021-yillarda mahsulotlar tannarxi 2022–2023-yillarga nisbatan past bo‘lgan. Xususan, 2023-yilda 
tannarx sof tushumga nisbatan 95,02 % ni tashkil qilgan. Tannarxning ortishi, tabiiy ravishda, yalpi foydaning 
kamayishiga olib kelganligi ko‘rinib turibdi. Davr xarajatlari tarkibida, ayniqsa, ma’muriy xarajatlar 2023-yilda 
o‘tgan 2022-yilga nisbatan 2,9 barobar oshgan. 2020–2022-yillar oralig‘ida esa ushbu ko‘rsatkich o‘rtacha 2,2 
% atrofida bo‘lgan. Shuningdek, foiz xarajatlari ham 2022-yilga nisbatan 3,4 baravar oshgani kuzatilgan. Auditor 
vertikal tahlil usuli yordamida auditorlik kutilmalariga mos kelmaydigan holatlarni aniqlab, biznes subyekti 
rahbariyati va moliyaviy menejerlar bilan suhbatlar o‘tkazishi zarur bo‘ladi. Xususan, tannarxning oshishiga ta’sir 
qilgan omillar – materiallar narxlari, mehnat xarajatlari, ustama xarajatlar kabi manbalar tahlil qilinishi kerak. 
Shuningdek, davr xarajatlari tarkibidagi ma’muriy xarajatlar va foiz xarajatlari oshishining sabablarini aniqlash 
maqsadga muvofiqdir. Bundan oldin, auditor audit guruhi doirasida kreativ fikrlash metodlariga asoslangan aqliy 
hujum usulida ehtimoliy farazlarni shakllantirib olishi lozim. Bu yondashuv auditorlik mulohazalarini aniqroq 
asoslashda yordam beradi va tekshiruvni tizimli tarzda tashkil qilish imkonini beradi (2-jadval).

 
2-javdal. “ABS” AJining moliyaviy natijalari to‘g‘risidagi hisobotining soddalashtirilgan tahlili 12.

Ko‘rsatkichlar

2020 - y. 2021 - y. 2022 - y. 2023 - y.
Summa, 

ming so‘m 
(auditdan 

o‘tgan)

Sof 
tushumga 
nisbatan 

%da

Summa, 
ming so‘m 
(auditdan 

o‘tgan)

Sof 
tushumga 
nisbatan 

%da

Summa, 
ming so‘m 
(auditdan 

o‘tgan)

Sof 
tushumga 
nisbatan 

%da

Summa, 
ming so‘m 

(auditlanayotgan)

Sof tushumga 
nisbatan %da

Mahsulot (tovar, ish, 
xizmat) sotishdan sof 
tushum

108588668 100,0 79487852 100,0 116086947 100,0 37085877 100,0

Tannarx 99949426 92,04 71668789 90,16 109268111 94,13 35237859 95,02
Yalpi foyda 8639242 7,96 7819063 9,84 6818836 5,87 1848018 4,98
Davr xarajatlari: 6204319 5,71 7045768 8,86 12574789,4 10,83 5187290,6 13,99
Savdo xarajatlari 155775 0,14 43438 0,05 226691 0,20 62188,6 0,17

10 https://analystprep.com/cfa-level-1-exam/financial-reporting-and-analysis/common-size-cash-flow-statements/
11 Muallif tomonidan ishlab chiqildi.
12 Muallif tomonidan ishlab chiqildi. “ABS” korxona nomi shartli olindi.

Ma’muriy xarajatlar 1758525 1,62 2233649 2,81 2549914,6 2,20 2370142 6,39
Boshqa xarajatlar 4290019 3,95 492144 0,62 8201874,4 7,07 1219961 3,29
Kelgusida soliq 
bazasidan 
chegiriladigan hisobot 
davri xarajatlari

 - - 4276537 5,38 1596309,4 1,38 1534999 4,14

Asosiy faoliyatdan 
boshqa daromadlar 584115 0,54 819812 1,03 7253599 6,25 80169 0,22

Asosiy faoliyat 
foydasi 3019038 2,78 1593107 2,00 1497645,6 1,29 -3259103,6 -8,79

dividendlar  - -  -  - 1766 0,002  - -
Moliyaviy faoliyat 
bo‘yicha xarajatlar 2133627 1,96 1185148 1,49 846652 0,73 925624 2,50

Foiz xarajatlari 2133627 1,96 1185148 1,49 846652 0,73 925624 2,50
Umumxo‘jalik 
faoliyat foydasi 885411 0,82 407959 0,51 652759,6 0,56 -4184727,6 -11,28

Soliq 
to‘langungacha 
foyda (zarar)

885411 0,82 407959 0,51 652759,6 0,56 -4184727,6 -11,28

Foyda (daromad) 
solig‘i 183330 0,17 49036 0,06 97914 0,08  - -

Sof foyda (zarar) 702081 0,65 358923 0,45 554845,6 0,48 -4184727,6 -11,28

Bizningcha, auditorlar tomonidan mazkur tahliliy amallar natijalaridan kelib chiqib quyidagi farazlarni ilgari 
surish mumkin:

1. Tannarxning oshishi xomashyo va materiallar narxlari hamda mehnat xarajatlarining sezilarli ortishi bilan 
izohlanishi mumkin.

2. Xarajatlarni tannarxga kiritish jarayonida uslubiy xatoliklar yoki atayin buzib ko‘rsatish holatlari mavjud 
bo‘lishi ehtimoldan xoli emas.

3. Ma’muriy xarajatlar tarkibida noishlab chiqarish faoliyati bilan band bo‘lgan xodimlarga to‘lanadigan 
mehnat haqi xarajatlarining asossiz oshirilganligi yoki noto‘g‘ri ko‘rsatilganligi ehtimoli mavjud.

4. Foiz xarajatlari aslida kapitallashishga yaroqli xarajatlar bo‘lishi mumkin.
Ushbu farazlarni turli usullar yordamida tekshirib ko‘rish mumkin. Ishonchli audit dalillarini olishda 

tahliliy amallarni mohiyatan tekshiruv sifatida qo‘llash ham mumkin. Bunday holatda tahliliy amallar – ayrim 
hisobvaraqlar qoldiqlarining ishonchliligini tekshirish va tasdiqlashga xizmat qiladi.

Tahliliy amallarni mohiyatan tekshiruv sifatida qo‘llashda auditor quyidagilarni inobatga oladi:
1. Ma’lumotlarning:
• mijozdan tashqaridagi mustaqil manbadan olinganligi;
• ularni tayyorlashga mas’ul shaxslardan mustaqil ekani;
• ishonchli axborot tizimi doirasida nazorat ostida tayyorlanganligi;
• joriy va oldingi davrlarda auditdan o‘tganligi yoki o‘tmaganligi;
• audit kutilmalari turli manbalarga tayangan holda ishlab chiqilganligi.
2. Auditor o‘z kutilmasiga zid bo‘lgan miqdorni qo‘shimcha tekshiruvlarsiz qabul qilmasligi kerak.
3. Muhim, kutilmagan tafovutlarni baholashi lozim.
4. Rahbariyat bergan tushuntirishlar boshqa mustaqil dalillar bilan tasdiqlanishi talab etiladi.
5. Agar tafovutlar uchun asosli izoh mavjud bo‘lmasa, auditor boshqa audit amallarini qo‘llashi shart.
6. Izohlanmagan tafovutlar muhim xatolik riskini oshirishi mumkinligini auditor inobatga olishi lozim.

X U L O S A  V A  T A K L I F L A R
Tahliliy amallarning soddalashtirilgan moliyaviy hisobot tayyorlash usuli auditorlar uchun tekshiruvning 

dastlabki bosqichidayoq muhim axborotlarni taqdim etadi. Audit guruhi ishni boshlagan paytdan boshlab, biznes 
subyektida kechayotgan moliyaviy jarayonlarga nisbatan miqdoriy baholashlarni amalga oshirish imkoniga ega 
bo‘ladi. Ushbu usul auditorga o‘z kutilmalariga mos kelmaydigan yoki g‘ayrioddiy o‘zgarishlarning sabablarini 
aniqlashda aynan qaysi hisob registrlari, dastlabki hujjatlar yoki boshqa moliyaviy ma’lumotlarga diqqatni 
jamlash lozimligini ko‘rsatib beradi.

Mazkur usul audit guruhi rahbari va a’zolarining yuqori malakasi hamda professionalligiga tayangan holda 
audit farazlarini shakllantirishda muhim vosita hisoblanadi. Shuningdek, ushbu tadqiqot doirasida biznes 
subyekti balans moddalari bo‘yicha ham tahliliy amallarni qo‘llash orqali yanada ishonchli audit dalillariga 
erishish imkoniyati mavjud.

